
Terri Schiavori gutun irekia 

Felipe Izagirre. Duintasunez hiltzeko eskubidearen aldeko Euskal Herriko elkarteko kidea 

Kaixo Terri: Poztasunez jaso dut zure heriotzaren berria. Azkenean, Ama Lurrak zure gorputza bere magalean hartu du eta eta zure kontzientzia oroimen unibertsalean eta kosmikoan izanen da, gure oroimenean alegia. Bidenabar, zure senar Michaeli ere besarkada luzea bidali nahi diot zuk bakea lor dezazun hain kementsu eta maitekiro saiatu eta borrokatu baitu. Berak ere, seguruenik, nahigabearekin batera bakea ere lortu baitu. 

Eta, zure heriotzak, nola ez, heriotza bizitzako errealitate den heinean, sortzen dituen hainbat eta hainbat hausnarketa, eztabaida eta jarrera pil-pilean jarri ditu: nola, noiz hil, azken batean, horrenbesterainoko beldurra eta horrenbeste eztabaida sortzen duen hitza: eutanasia. Hain hitz ederra izanik duintasunez hiltzeko eskubidea literalki, heriotza ona, zoriontsua eta hain gaitzetsia da, eta hainbeste beldur sortzen dituena. Zure senarrari kosta zaio baina oztopo guztien gainetik lortu du berak, eta zuk ere bai, noski, Terri maitea, nahi eta amesten zenuten heriotza.Eta nahasketa honen zeremonian ezin falta eliza, bera baita gure heriotza on eta duinaren etsairik porrokatuena. Zure heriotza eta Joan Paulo II.naren heriotzak kontrajarri dituen elizgizonik ere izan da. Horien ustez, edo eliza katolikoaren ustez zurea ez baita heriotza ona izan, baina, bai Aita santuarena. Eta, hori gutxi bazen, hain arrakastatsua izan den filma ere aipatu du: Mar adentro, alegia. Ez, noski, goraipatzeko, gutxiesteko baizik. Zure heriotzara itzuliaz, hor ere, batetik, zure senarra eta, bestetik, zure familiakoak, apaiz edo fraideren bat buru dutelarik, ibili dira zurea izan den gorpua erabili nahian.Zure senarrak maite zintuen eta ondotxo daki gure gorputzaren jaun eta jabe geu garela eta maitasun horren eraginez ongi interpretatu nahi izan du zure borondatea. Baina, aurrean izan du eliza katolikoa eta aita Pavonek fraidea izan behar du esandakoa aski esanguratsua da: «Hau ez da soilik heriotza izan, hilketa edo erailketa baizik». Pavonek esandakoa hemengo edozein elizgizonen ahotan jar dezakegu, milaka aldiz entzun baitira horrelako esaldiak. Lehen aipatu dizudan bezala, Terri, hemen Euskal Herrian, Zumarragako parrokoak zure heriotza eta Mar adentro filma batetik, eta, bestetik, Aita santuaren heriotza kontrajarri ditu eta esan ere esan du doan eman zaigun mesede bat omen dela, eta beraz, oparotasunez itzuli behar dugun zerbait. Horregatik, Terri, zuk ez zenuen edo zure senarrak ez zuen egin duena egin behar norbanakoa ez baita bere biziaren jabe eta, beraz, kondenaturik zaude. Entzun beharrekoak! Egiaren jabe bailiran hitz egiten dute inongo errespeturik gabe.Terri, zu hil ondoren hil da Aita santua eta orain entzuten ari garen oro dira goraipamenak. Baina, ez legoke gaizki norbaitek aipatzen ari garen gai honetan eta, orokorrean, moral gaietan, Aita santu honek izan duen jarrera atzerakoia aipatuko balituzke. Baina,bai zera! Hemengo elizgizon eta zenbait politikok ere bakearen aldeko lana aipatu dute, eta hori onartu behar den arren, esan dezagun egia osoa. Dena den, Terri maitea, zure heriotza gaitzespenez jantzia izan da; alderantziz Aita santuarena, goraipamen eta ez dakit nolako zeremoniaz bildua. Esango ez dizut ba: Gobernuan dagoen alderdi sozialistak eta euskal gobernuak ere ez dute zure heriotza aipatu ere egin. Denek ahoz laikoak direla eta estatu laiko batean bizi garela diote, baina hara non hauteskunde ekintzak bertan behera uzten dituzten, Aita santuaren heriotza dela-eta. Baina lasai, Terri, ekintza eta lorpenak ez baitira, zorionez, kanpoko ospearekin neurtzen duten intentzio eta merezi duen isiltasunarekin.Lasai Terri. Zure heriotzak izan du eraginik-eta. Nola ez. Estatu Batuetan eta nadik kanpo. Irakurri ahal izan dudanez, jende erruz mugitu da, zurearekin gertatu dena gerta ez dadin, azken borondateak egin eta idaztera. Hori eginik, ezin baitute norberaren borondatea erabili. Hemen ere, ni bizi naizen herri honetan ahal da egin, nahiz eta hori ere elizari heriotza baino hilketa irudituko zaion. Euskal Erkidegoan bada jada erregistro bat non adieraz daiteken zure azken borondatea eta zer nahi duzun eta zer ez. Duintasunez Hiltzeko Eskubidea defendatzen duen elkarte bat ere badugu, Estatu osoan federatua, zeinak, nahiz eta eutanasiaren apustu garbi egin legeak ematen dituen aukera horiek ere bultzatu eta laguntza eskaintzen baitu. 

Eta bukatu aurretik, Terri, senti dezazun zure heriotzaren eragina, Donostian Rosa Etxeberria andereak jendaurrean esan du bere azken borondateak egiteko asmoa duela, eta berak garbi du, senarraren bukaera eta heriotza gogoratuz, berak, senarrak eraman zuen bizitza artifizialari uko eginen ziokeela. 

Terri maitea, honenbestez bukatzera noa. Zure senarrak, aipatu andere honen gisara, zure borondatea bihotzetik interpretatu du, eta istilurik gabe, zeremonia ponposorik gabe, bakea eman dizu eta hainbeste urtetan amestutakoa eta nahitakoa lortu du. Zure aurretik izan dira eta aurrerantzean ere etorriko dira, eta espero dut gure politikoak, elizaren agindu nahiaren gainetik, lege aurrerakoiak egiten saiatuko direla horixe litzateke-eta zuri egin diezazugun omenaldirik zintzoena.Terri, zuri adiorik ez, gure oroimenean izanen baitzara, eta zure senar Michaeli besarkada zintzo bat. 

